
T.Q.Piriyevin Əmanətlərin 
Sığortalanması Fondunun İcraçı 

direktoru təyin edilməsi haqqında
Azərbaycan Respublikası Prezidentinin Sərəncamı

Azərbaycan Respublikası Konstitusi-
yasının 109-cu maddəsinin 32-ci bəndini 
rəhbər tutaraq, “Əmanətlərin sığortalan-
ması haqqında” Azərbaycan Respublikası 
Qanununun 9.1-ci maddəsinə uyğun olaraq 
qərara alıram:

Tural Qüdrət oğlu Piriyev Əmanətlərin 

Sığortalanması Fondunun İcraçı direktoru 
təyin edilsin.

İlham ƏLIYEV 
Azərbaycan Respublikasının 

Prezidenti
Bakı şəhəri, 14 may 2020-ci il

Azərbaycan Respublikasının 
Prezidenti zati-aliləri  
cənab İlham Əliyevə

Hörmətli cənab Prezident!
28 May – Respublika Günü 

münasibətilə Sizə və Azərbaycan xalqına 
Amerika xalqı adından səmimi salamlarımı 
və təbriklərimi çatdırıram. Birləşmiş Ştatlar 
Azərbaycanın suverenliyini və müstəqilliyini 
güclü şəkildə dəstəkləyir. 

Birləşmiş Ştatlar və Azərbaycan 
beynəlxalq təhlükəsizliyi gücləndirmək, Av-
ropanın enerji marşrutlarını və mənbələrini 
şaxələndirmək və iki böyük xalqın insan-
larına parlaq gələcək qurmaq naminə 
təxminən 30 il əməkdaşlıq ediblər. Bu 
sahələrdə Azərbaycanın mühüm töhfələrini 
dəyərləndirir, dəstəklənməsinə söz verdi-
yimiz demokratik idarəetməni təşviq edən, 

habelə hüquq və azadlıqları qoruyan bütün 
addımların atılmasına həvəsləndiririk. 
Koronavirus pandemiyası ilə üzləşdiyimiz 
bir vaxtda Birləşmiş Ştatlar Azərbaycan 
xalqının yanındadır. Biz Minsk qrupunun 
həmsədrlərindən biri kimi Dağlıq Qarabağ 
münaqişəsinin dayanıqlı və sülh yolu ilə 
həlli üçün danışıqların dəstəklənməsində 
iştirakımızı davam etdirəcəyik. 

Xahiş edirəm 28 May – Respublika 
Günü münasibətilə təbriklərimi və ən xoş 
arzularımı qəbul edəsiniz. 

Səmimiyyətlə, 

Donald C.TRAMP 
Amerika Birləşmiş Ştatlarının 

Prezidenti

Azərbaycan Tibb Universitetinin  
90 illiyinin qeyd edilməsi haqqında

Azərbaycan Respublikası Prezidentinin Sərəncamı
2020-ci ildə respublikanın ilk ali tibb 

təhsili ocağının – Azərbaycan Tibb Univer-
sitetinin təsis edilməsinin 90 illiyi tamam 
olur. 

Bakı Dövlət Universitetinin tibb 
fakültəsinin bazasında yaradılmış 
Azərbaycan Tibb Universiteti ölkəmizin 
zəngin ənənələrə malik ali təhsil 
müəssisələrindəndir. Azərbaycan 
səhiyyəsinin inkişafı tarixində xüsusi 
mövqeyə malik universitet öz fəaliyyətində 
təhsili, elmi və tibbi daim üzvi şəkildə 
birləşdirmiş, ötən illər ərzində təbabətin 
ən müxtəlif sahələri üçün yüksək bilikli və 
bacarıqlı kadrların yetişməsində, həmçinin 
mötəbər elmi mərkəz kimi fundamental 
tədqiqatların aparılmasında əhəmiyyətli 
rol oynamışdır. Tibb Universitetində 
beynəlxalq əməkdaşlıq əlaqələrinin da-
vamlı genişləndirilməsi və tibb təhsilinin 
müasir standartlara uyğunlaşdırılması 
istiqamətində ardıcıl həyata keçirilən işlər 

təqdirəlayiqdir.

Azərbaycan Respublikası 
Konstitusiyasının 109-cu maddəsinin 
32-ci bəndini rəhbər tutaraq və ölkədə tibb 
elmi və təhsili sahəsində yüksəkixtisaslı 
kadrların hazırlanmasında mühüm 
xidmətlərini nəzərə alaraq, Azərbaycan 
Tibb Universitetinin 90 illik yubileyinin qeyd 
olunmasını təmin etmək məqsədilə qərara 
alıram: 

1. Azərbaycan Respublikasının Səhiyyə 
Nazirliyi Azərbaycan Respublikasının 
Təhsil Nazirliyi ilə birlikdə Azərbaycan Tibb 
Universitetinin 90 illiyinə dair tədbirlər planı 
hazırlayıb həyata keçirsin. 

2. Azərbaycan Respublikasının Nazirlər 
Kabineti bu Sərəncamdan irəli gələn 
məsələləri həll etsin. 

İlham ƏLIYEV 
Azərbaycan Respublikasının 

Prezidenti

Bakı şəhəri, 14 may 2020-ci il

Qusar rayonunda həyətyanı sahələrin və əkin 
sahələrinin su təminatının yaxşılaşdırılması 

ilə bağlı əlavə tədbirlər haqqında
Azərbaycan Respublikası Prezidentinin Sərəncamı

Azərbaycan Respublikası Konstitusiyası-
nın 109-cu maddəsinin 32-ci bəndini rəhbər 
tutaraq qərara alıram:

1. Qusar rayonunun Zuxul kəndində 
həyətyanı sahələrin və əkin sahələrinin su 
təminatının yaxşılaşdırılması məqsədilə 
“Azərbaycan Respublikasının 2020-ci il 
dövlət büdcəsində dövlət əsaslı vəsait 
qoyuluşu (investisiya xərcləri) üçün nəzərdə 
tutulan vəsaitin bölgüsü”nün 1.8.21-ci 
yarımbəndində göstərilmiş məbləğin 652 
000,0 (altı yüz əlli iki min) manatı Azərbaycan 
Meliorasiya və Su Təsərrüfatı Açıq Səhmdar 

Cəmiyyətinə ayrılsın.
2. Azərbaycan Respublikasının Maliyyə 

Nazirliyi bu Sərəncamın 1-ci hissəsində 
göstərilən məbləğdə maliyyələşməni təmin 
etsin.

3. Azərbaycan Respublikasının Nazirlər 
Kabineti bu Sərəncamdan irəli gələn 
məsələləri həll etsin.

İlham ƏLIYEV 
Azərbaycan Respublikasının 

Prezidenti
Bakı şəhəri, 14 may 2020-ci il

Azərbaycanda əhalinin sağlamlığının 
qorunması prioritet istiqamətdir 

Burada bir məqamı da 
xatırlatmaq istərdik. Korona-
virus pandemiyasına qarşı 
mübarizənin ilk vaxtlarında 
tələbatın kəskin artması 
səbəbindən bütün ölkələrdə 
tibbi ləvazimat və qoruyucu 
vasitələr, o cümlədən, maska 
çatışmazlığı nəzərə çarpırdı. 
İstehsalçı ölkələr tərəfindən 
isə tibbi maska ilə bərabər, 
istehsal avadanlığı və xam-
malın da ixracı dayandırıl-
mışdı. Lakin Azərbaycanda 
koronavirus pandemiyasının 
qarşısının alınması ilə bağlı 
həyata keçirilən bütün işlər 
Prezident İlham Əliyevin 
daim diqqət mərkəzində oldu-
ğundan, dövlətimizin başçı-
sının əhalinin sağlamlığının 
təmin edilməsi məsələsinə 
xüsusi diqqətlə yanaşdığın-
dan, məhz onun tapşırığına 
əsasən aidiyyəti dövlət qu-
rumları qısa müddətdə tibbi 
maska istehsalı avadanlığının 
və xammalın Azərbaycana 
gətirilməsinə nail oldular. 
“Gilan Tekstil Park” Məhdud 
Məsuliyyətli Cəmiyyətinin tib-
bi maska və tikiş fabriklərinin 
nəzdində fəaliyyət göstərən 
qoruyucu kombinezonla-
rın istehsalı müəssisəsinin 
yaradılması da bunun bariz 
ifadəsidir. Bu, o deməkdir ki, 
artıq Azərbaycan təkcə tibbi 
ləvazimatların idxalçısı deyil, 
həm də onların istehsalı ilə 
məşğul olan və gələcəkdə 
ixrac edəcək ölkəyə çevrilir. 

Azərbaycan Prezidenti 
İlham Əliyev və birinci xanım 
Mehriban Əliyevanın iştirakı 
ilə mayın 12-də qoruyucu 
kombinezonların istehsalı 
müəssisəsinin istifadəyə 
verilməsi də dövlət başçısının 
əhalinin sağlamlığının təmin 
edilməsi istiqamətində real-
laşdırdığı tədbirlərin davamlı-
lığından xəbər verir. 

Açılış mərasimində 
Azərbaycan Prezidentinə və 
birinci xanıma müəssisələrin 
fəaliyyəti barədə məlumat 
verilərək bildirilib ki, tibbi 
maska fabrikində birdəfəlik 
istifadə üçün maskalar 
istehsal olunacaq. Maskalar 
üçqatdır və orta qatı xüsusi 
süzgəc funksiyasını yerinə 
yetirən toxunmamış parça-
dan ibarətdir. Bu maskalar 
müxtəlif kateqoriyalı virus və 
infeksiyalara qarşı davamlıdır. 
İlk mərhələdə fabrikdə gün 
ərzində 140 min ədəd maska 
istehsalı nəzərdə tutulur. May 
ayının sonunadək burada 
əlavə avadanlıq da quraşdırı-
lacaq. Bu isə öz növbəsində 
istehsal gücünü artırmağa 
imkan verəcək. Beləliklə, 
fabrikdə mərhələli şəkildə bu 
göstərici 300 min ədədədək 
artırılacaq. Hazırda istehsalat 
prosesinə cəlb olunan işçilərin 
sayı 30 nəfərdir, əlavə ava-
danlıq quraşdırıldıqdan sonra 
isə 50 nəfərə çatacaq.

“Gilan Tekstil Park” 
Məhdud Məsuliyyətli 
Cəmiyyətində birdəfəlik 
istifadə üçün qoruyucu kombi-
nezonların da istehsalına baş-
lanılıb. Məhsullar polietilen 
qoruyucu membranla örtülüb, 
yüksək sıxlıqlı polipropilendən 
olan toxunmamış parçadan 

tikilir. Bu isə öz növbəsində 
məhsulun keyfiyyətini 
artırır. Belə ki, bu parça 
möhkəmliyi, sukeçirməzliyi, 
kimyəvi maddələrə davamlı-
lığı, yüngüllüyü ilə fərqlənir. 
İstehsal olunan qoruyucu 
kombinezonlar istifadəçiləri 
virus, infeksiya, zərərli 
kimyəvi maddələrdən və 
ya həssaslıq yarada bilən 
məhsul və proseslərdən 
qoruyur. Məhsulun uyğunlu-
ğu müvafiq standartlar üzrə 
sertifikatlaşdırılıb. Burada gün 
ərzində 6 min ədəd qoruyu-
cu kombinezonun istehsalı 
nəzərdə tutulur. Müəssisənin 
istifadəyə verilməsi yeni iş 
yerlərinin açılması baxımın-
dan da böyük əhəmiyyət 
daşıyır. Belə ki, buradakı 
istehsalat prosesinə 210 işçi 
cəlb olunub. Yerli tələbat 
ödənildikdən sonra həm tibbi 
maskaların, həm də qoruyucu 
kombinezonların ixracı da 
nəzərdə tutulur. Beləliklə, bu 
cür müəssisələrin fəaliyyətə 
başlaması Azərbaycanın 
ixrac potensialının artırılma-
sına xidmət etməklə bərabər, 
qeyri-neft sektorunun inkişafı 
baxımından da böyük rol 
oynayır.

Prezident İlham Əliyev 
müəssisələrin açılışında 
çıxış edərək, koronavirus 
pandemiyası ilə əlaqədar 
Azərbaycanda tibbi 
sənayenin inkişafının daha 
aktual mövzuya çevrildiyi-
ni, bununla bağlı mühüm 
addımlar atıldığını vurğulayıb: 
“Bu sahə Azərbaycanda az 
inkişaf edib, bir çox hallar-
da biz idxaldan asılı idik və 
bu gün də bu, davam edir. 
Ancaq koronavirus pan-
demiyası hər bir ölkə üçün 
gözlənilməz bir bəla oldu və 
bütün ölkələr, ilk növbədə, 
öz daxili resurslarını səfərbər 
etməyə çalışmış və pande-
miyaya qarşı mübarizə üçün 
lazım olan tədbirləri görməyə 
başlamışdır, o cümlədən, 
Azərbaycan. Deyə bilərəm ki, 
Azərbaycan ilk qabaqlayıcı 
addımlar atan ölkələrdəndir... 
Əlbəttə, müəyyən çətinliklər 
də yarandı, xüsusilə tibbi 
ləvazimatların, tibbi avadan-
lıqların alınması və ölkəmizə 
gətirilməsi üçün. Bir daha 
gördük ki, tibbi sənayenin 
inkişafı böyük əhəmiyyət da-
şıyır. Son müddət ərzində bu 
istiqamətdə müəyyən addım-
lar atılmışdır, Pirallahı ada-

sında iki müəssisə fəaliyyətə 
başlamışdır, biri dərman pre-
paratları müəssisəsi, digəri 
isə tibbi şprislərin istehsalı”.

Dövlətimizin başçısı 
nitqində tibbi maska is-
tehsalının Azərbaycanda 
nəzərdə tutulmadığını, lakin 
özəl sektorun böyük sosial 
təşəbbüs göstərərək, dövlətin 
çağırışına cavab verdiyi-
ni, qısa müddət ərzində 
həm həkimlər, həm də adi 
vətəndaşlar üçün bu vasitələri 
istehsal etməyə başladığını 
bildirib. Ölkə rəhbəri “Gi-
lan Tekstil Park” MMC-də 
fəaliyyətə başlayan tibbi 
maska fabrikinin respublika-
mızda ikinci istehsalat sahəsi 
olduğunu, ilk müəssisənin də 
Sumqayıt şəhərində, bura-
dakı Kimya Sənaye Parkı-
nın ərazisində yerləşdiyini 
diqqətə çatdırıb. Prezident 
İlham Əliyev bu istehsalat 
sahələrinin Azərbaycanın 
inkişaf etmiş müasir sənaye 
potensialı əsasında yaradıl-
dığını, habelə sənayeləşmə 
siyasəti nəticəsində Sum-
qayıt şəhərində yeni müasir 
sənaye müəssisələrinin 
fəaliyyətə başladığını, bütün 
bunların nəticəsində isə qısa 
müddət ərzində fabriklərin 
öz profilini dəyişdirərək, artıq 
tibbi maska və qoruyucu 
kombinezon istehsalına baş-
ladığını xatırladıb. 

Ölkə rəhbəri nitqində 
daha sonra Sumqayıtın 
inkişafında buradakı sənaye 
potensialının mühüm rol 
oynadığını, şəhərin nəinki 
Azərbaycanın, eyni zaman-
da, Cənubi Qafqazın ikinci 
böyük sənaye zonasına 
çevrildiyini, sovet dövründən 
fərqli olaraq, hazırda sənaye 
müəssisələrinin ekoloji stan-
dartlara cavab verdiyini də 
diqqətə çatdırıb. 

Prezident İlham Əliyev 
Sumqayıtda texnologiyalar 
və kimya sənaye parklarında 
yeni infrastruktur layihələrinin 
uğurla icra edildiyi, hər il bir 
neçə müəssisənin açıldığı, 
şəhərin müasir, təmiz sənaye 
mərkəzinə çevirildi, bütün 
bunlarla bərabər, sosial 
layihələrin – köçkünlər üçün 
böyük şəhərciklər salındığı, 
Sumqayıt bulvarının artıq 
gözəl istirahət zonası olduğu 
barədə də ətraflı danışıb. 

Dövlətimizin başçısı 
çıxışında, eyni zamanda, 
Azərbaycanda koronavirus 

pandemiyasının qarşı-
sının alınması ilə bağlı 
həyata keçirilən tədbirlərə 
də toxunub. Bu məsələnin 
daim diqqətdə saxlandığı-
na, əhalinin sağlamlığının 
təmin edilməsinə mühüm 
önəm verildiyini, xalqımı-
zın isə bu fəaliyyəti yüksək 
qiymətləndirdiyini bildirib: 
“Bu gün hamımızı və bü-
tün dünyanı narahat edən 
koronavirus pandemiyasıdır. 
Bu sahədə də Azərbaycan 
nümunəvi yanaşma göstərir. 
Bunu həm Azərbaycan 
vətəndaşları deyir, – mənə 
ünvanlanmış minlərlə 
təşəkkür məktubunda 
bu, əksini tapır, – həm də 
beynəlxalq təşkilatlar. Bu 
yaxınlarda mən Ümumdün-
ya Səhiyyə Təşkilatının Baş 
direktorundan ikinci məktubu 
almışam. Birinci məktub 
mart ayının sonunda mənə 
ünvanlanıb, ikinci məktub isə 
mayın 7-də. İkinci məktubda 
da Ümumdünya Səhiyyə 
Təşkilatı Azərbaycanda 
koronavirusla mübarizə 
sahəsində görülmüş işlərə 
çox yüksək qiymət verir, 
işlərimizi təqdir edir. Əlbəttə 
ki, bu, görülmüş işlərə verilən 
böyük qiymətdir. Ancaq bir 
daha demək istəyirəm ki, ən 
böyük qiyməti Azərbaycan 
xalqı verir”.

Prezident İlham Əliyev 
nitqində pandemiyaya qarşı 
mübarizə başlayandan, ilk 
növbədə, vətəndaşların sağ-
lamlığının qorunması üçün 
məhdudlaşdırıcı tədbirlər 
həyata keçirildiyini, modul tipli 
səhiyyə ocaqlarının tikildiyini, 
ən müasir xəstəxanaların 
koronavirus xəstələrinin 
ixtiyarına verildiyini, hazırda 
isə atılan addımların müsbət 
nəticələrlə müşahidə edildiyi-
ni vurğulayıb. Eyni zamanda, 
sosial dəstək tədbirlərinin 
geniş vüsət aldığını, öz 
təşəbbüsü ilə yaradılan 
Koronavirusla Mübarizəyə 
Dəstək Fondunda artıq 100 
milyon manatdan çox vəsait 
yığıldığını, bu məsələdə 
vətəndaşlar və sahibkarlar 
tərəfindən həmrəylik, birlik 
nümayiş etdirildiyini diqqətə 
çatdırıb. 

Ölkə rəhbəri çıxışın-
da, həmçinin deyib: “Ona 
görə qabaqlayıcı tədbirlərin 
görülməsi birinci mərhələdə 
imkan verdi ki, biz bu 
vəziyyətdən az itkilərlə 

çıxaq. Başqa ölkələrlə, o 
cümlədən, əhalisi bizimlə 
eyni sayda olan ölkələrlə 
müqayisədə Azərbaycanın 
vəziyyəti qat-qat yaxşıdır. 
Ancaq bu, o demək deyil ki, 
biz əldə edilmiş nailiyyətlərlə 
kifayətlənməliyik. Koronavirus 
qeyb olmayıb, koronavirus 
dolaşır. Peyvənd icad edilənə 
qədər bu problem mövcud 
olacaq. Ona görə vətəndaşlar 
da buna hazır olmalıdırlar”. 

Dövlətimizin başçısının 
qeyd etdiyi kimi, pandemiya-
ya qarşı mübarizə bundan 
sonra da davam etdirilməlidir. 
Vətəndaşlar bu məsələyə 
məsuliyyətlə yanaşmalı, 
onlara tövsiyə olunan qayda-
ları yerinə yetirməli, maska 
taxmalı, məsafə saxlamalı, 
dezinfeksiya vasitələrindən 
istifadə etməlidirlər. Əks 
təqdirdə, vətəndaşlar 
özlərinin və onlarla təmasda 
olan yüzlərlə insanın həyatını 
risk altına atırlar: “Ona görə 
mən bir daha Azərbaycan 
vətəndaşlarına müraciət 
etmək istəyirəm, bu qay-
dalara əməl etmək o qədər 
də çətin deyil. Həkimlər, 
mütəxəssislər deyirlər ki, 
indi əsas şəxsi gigiyenaya 
fikir vermək, dezinfeksi-
ya vasitələrindən istifadə 
etmək, bir metr yarım, iki 
metr məsafə saxlamaq və 
maska taxmaq lazımdır. Çətin 
məsələ deyil. Ona görə bütün 
vətəndaşlardan bir daha 
xahiş edirəm ki, bu qaydalara 
əməl etsinlər”. 

Sonda qeyd edək ki, 
koronavirus pandemiyası 
ilə əlaqədar tibbi maska, 
qoruyucu geyimlərə son 
dövrlərdə dünyada tələbat 
kəskin artıb. Bu səbəbdən 
də həmin məhsulların 
dünyanın bir çox ölkələrində 
böyük qıtlığı yaşanır. Ko-
ronavirus pandemiyasının 
qarşısının alınması ilə bağlı 
Azərbaycanda ilk günlərdən 
həyata keçirilən bütün işlər 
Prezident İlham Əliyevin 
daim diqqət mərkəzindədir. 
Bunun nəticəsidir ki, insan-
ların sağlamlığı, virusun 
yayılmasının qarşısının 
alınması baxımından mühüm 
rol oynayan bu məhsullar 
ölkəmizdə istehsal olunmağa 
başlayıb. Bu müəssisələrin 
fəaliyyətə başlaması, ilk 
növbədə, Azərbaycanda 
dövlət səviyyəsində əhalinin 
sağlamlığının qorunması 
məsələsinə yüksək dərəcədə 
həssaslıqla yanaşıldığını 
göstərir.

Vaqif BAYRAMOV, 
“Xalq qəzeti”

Bizim bundan sonra əsas vəzifəmiz koronavirusla bağlı 
vəziyyəti həm nəzarətdə saxlamaqdır və həm də artıq pan-
demiyadan çıxmağı planlaşdırmaqdır ki, bu çıxış həm ha-
mar, həm səmərəli olsun və biz iqtisadi fəallığı maksimum 
qısa müddət ərzində bərpa edə bilək. Ona görə indi bütün 
dövlət, hökumət qurumları bu üç istiqamətdə təkliflər 
hazırlayırlar. Hesab edirəm ki, biz buna da nail olacağıq.

 İlham ƏLİYEV 
Azərbaycan Respublikasının Prezidenti

Bu gün bütün dünyada koronavirus pandemiyasının yaratdığı dərin böhran 
yaşanır. Belə bir vaxtda xalqımızın sağlamlığının qorunması, rifahının yaxşı-
laşdırılması istiqamətində Prezident İlham Əliyevin rəhbərliyi ilə görülən işlər, 
xüsusilə də genişmiqyaslı sosial dəstək tədbirləri bir çox ölkələr üçün nümunə 
kimi dəyərləndirilir. Azərbaycanda, ilk növbədə, yaranan vəziyyətdən əziyyət 
çəkən vətəndaşların problemləri həll edilir, işsizlərlə bağlı çətinliklər aradan 
qaldırılır, əhalinin sosial rifahını qorumaq üçün mühüm addımlar atılır. 

